
ԴՈՆԻ ՀԱՅԿԱԿԱՆ ՀԱՄԱՅՆՔԸ ՆՈՐԱԳՈՒՅՆ ՇՐՋԱՆՈՒՄ․ ՊԱՏՄՈՒԹՅՈՒՆ, 

ԻՆՍՏԻՏՈՒՍՏՆԵՐ, ԻՆՔՆՈՒԹՅՈՒՆ. ԳԻՏԱԿԱՆ ՀՈԴՎԱԾՆԵՐԻ ԺՈՂՈՎԱԾՈՒ  

/ԿԱԶՄՈՂ Է. ՄԻՆԱՍՅԱՆ/, Ե., ԵՊՀ ՀՐԱՏ․, 2020, 212 ԷՋ: 

 

Գիտական հոդվածների սույն ժողովածուն, որն ընդգրկում է 210 տպագիր էջեր, կազմել և 

ներածությունը շարադրել է պ․գ․դ․, պրոֆեսոր Էդիկ Մինասյանը, հրատարակության են երաշ-

խավորել ԵՊՀ պատմության ֆակուլտետի գիտական և ԵՊՀ գրահրատարակչական խորհուրդ-

ները։ Ժողովածուն ընդգրկում է ՀՀ ԿԳՄՍՆ գիտության կոմիտեի և Հիմնարար հետազոտութ-

յունների ռուսաստանյան հիմնադրամի կողմից անցկացվող գիտական հետազոտությունների 

համատեղ նախագծերի աջակցության «ՀՀ ԿԳՆ ԳՊԿ-ՀՀՌԴ-2018» միջազգային մրցույթի 

արդյունքում ֆինանսավորման երաշխավորված «Դոնի հայկական համայնքը նորագույն շրջա-

նում․ պատմություն, ինստիտուստներ, ինքնություն» գիտական ծրագրի շրջանակներում իրա-

կանացված հետազոտությունների արդյունքները։ Ժողովածուում քննարկվում է Դոնի հայկա-

կան համայնքի նորագույն շրջանի ամբողջական պատմությունը իր բազմաթիվ ոլորտներում՝ 

սկսած քաղաքական, սոցիալ-տնտեսական պատմությունից և վերջացրած համայնքի ազգագ-

րական ուսումնասիրություններով։  

Գիտական հոդվածների ժողովածուն նախատեսվում է պատմաժողովրդագրության հար-

ցերով զբաղվող մասնագետների, պատմաբանների, ինչպես նաև ընթերցող լայն հասարակու-

թյան համար։  

Ներածության մեջ պրոֆեսոր Է․ Մինասյանը համառոտ ներկայացրել է Դոնի հայկական 

համայնքի պատմությունը XVIII դ. վերջից՝ հիմնադրումից մինչև նորագույն շրջանի պատմու-

թյան դեպքերն ու իրադարձությունները, համայնքի կապերը մայր հայրենիքի հետ։ Ներածութ-

յունում ներկայացված են նաև թեմայի ուսուսմնասիրության վիճակն ու խնդիրները, քննարկված 

համայնքի նորագույն պատմության այն հիմնախնդիրները, որոնց ուսումնասիրությանն առա-

ջին անգամ ձեռնամուխ են եղել Երևանի պետական համալսարանի և Ռուսաստանի հարա-

վային դաշնային համալսարանի մի խումբ գիտնականներ: Վերջինների գիտական հոդվածներից 

էլ կազմվել է Դոնի հայկական համայնքի նորագույն շրջանի ամբողջական պատմությունը ներ-

կայացնող սույն ժողովածուն։ 

Դոնի հայկական համայնքի նոր և նորագույն դարաշրջանների պատմության, ինքնության 

և բազմաթիվ այլ կարևոր հիմնախնդիրների համակողմանի ուսումնասիրության և ամբողջա-

կան ներկայացման նպատակով հատկապես Դոնի Ռոստովի հետազոտողները՝ Լևոն Բատիևը, 

Սերգեյ Սուշիյը, Սարգիս Կազարովը, Սերգեյ Սայադովը և ուրիշներ, անդրադարձել են Դոնի 

նախիջևանյան հայկական համայնքի՝ XVIII դարից մինչև XX դարասկզբի պատմությանը, նրա 

ինքնավարության, ցարիզմի կողմից արտոնությունների տրամադրման, համայնքում ոստիկա-

նության ծառայության վերականգնման փորձերին, ինչպես նաև ղրիմահայության մշակութային-

պատմական ժառանգության պահպանման հիմնախնդիրներին (էջ 87-152): Չափազանց հե-

տաքրքրությամբ է ընթերցվում Լևոն Բատիևի և Էդիկ Մինասյանի` ՀՀ ազգային արխիվի նյու-

թերի հիման վրա գրված համատեղ հոդվածը, որը վերաբերում է XVIII դարավերջից մինչև XIX դ. 

կեսերն ընդգրկող ժամանակահատվածում Դոնի նախիջևանյան հայկական համայնքի ինքնա-

վարության պատմական փաստաթղթերի վերլուծությանը (էջ 14-50): Երկրորդ համատեղ հոդ-

վածում տարաբնույթ սկզբնաղբյուրների, ՀՀ սփյուռքի նախարարության հրապարակած փաս-

տաթղթային նյութերի, տարեգրքերի և տպագիր այլ սկզբնաղբյուրների, ՀՀ պաշտոնական 

տեղեկագրերի, մամուլի, Դոնի Ռոստովի նախիջևանյան հայկական համայնքի հաշվետվություն-

ների, հրապարակի վրա եղած գրականության հիման վրա վերլուծվում և ցույց են տրվում 1991-

2019 թթ. Հայաստանի անկախ հանրապետության կապերն ու փոխհարաբերությունները Դոնի 

Ռոստովի հայկական համայնքի հետ հասարակական-քաղաքական, գիտակրթական, հոգևոր-

մշակութային և սպորտային ոլորտներում: Փաստերի համադրմամբ հիմնավորվում է, թե ինչպես 

ՀՀ անկախության վերականգնումը, ՀՀ սփյուռքի նախարարության ստեղծումը որակական նոր 

փոփոխություններ առաջ բերեցին հայրենիք-սփյուռք առնչություններում, մասնավորապես ՀՀ-

ի և Դոնի Ռոստովի հայկական համայնքի կապերի ու փոխհարաբերությունների ոլորտում՝ ավելի 

ամրապնդելով և զարգացնելով դրանք: 

Հեղինակների մյուս մասը, հատկապես Դոնի Ռոստովի գործընկերները, առանձին հոդված-

ներ են նվիրել Դոնի հայ համայնքի նոր դարաշրջանի պատմության, այդ թվում՝ սոցիալ-տնտե-

սական, վարչական բարեփոխումներին, ոստիկանական համակարգին առնչվող հիմնախնդիր-

ներին՝ ամբողջացնելով Դոնի հայության նոր և նորագույն շրջանների պատմությունը: 

Դոնի նախիջևանյան հայկական համայնքի ստեղծման պատմությանն է նվիրված պ.գ.թ., 

դոցենտ Հովհաննես Ալեքսանյանի հոդվածը, որի հավելվածում ներկայացված է Դոնի հայության 

պատմության հիշարժան իրադարձությունների ցանկը (էջ 51-67): 

Պ.գ.թ., դոցենտ Մհեր Հովհաննիսյանը նորահայտ տարաբնույթ փաստերի վերլուծությամբ 

ներկայացրել է Դոնի նախիջևանյան հայ համայնքի՝ ՀՀ-ի հետ հումանիտար հարաբերություն-

ները նորագույն շրջանում (էջ 68-86): Հատուկ անդրադարձ է կատարվում ԵՊՀ-ի և Դոնի հայ-

կական համայնքի միջև գիտակրթական կապերի ամրապնդման ուղղությամբ իրականացվող 

քայլերին, ստորագրված փաստաթղթերին: 

Պ.գ.թ., դոցենտ, ազգագրագետ Մխիթար Գաբրիելյանի հոդվածում (էջ 77-86) վերլուծվում 

է Դոնի հայ համայնքի ազգագրական պատմությունը: Համայնքի ներքին կյանքի, ավանդույթ-

ների, մշակութային-կենցաղային բարքերի ներկայացմամբ բացահայտում է հայ համայնքի հա-

սարակական կյանքի բազմաթիվ ծալքերը:  

Պ.գ.դ. Սերգեյ Սուշիյը իր մի շարք հոդվածներում ուսումնասիրել է Դոնի նախիջևանյան հայ 

համայնքի սոցիալ-ժողովրդագրական փոփոխությունները, որոնք ընդգրկում են ոչ միայն XIX-XX 

դարերը, այլև XXI դարասկիզբը (էջ 139-151, 179-205): Մենք համոզված ենք, որ նմանօրինակ 

ուսումնասիրությունները մեծապես կնպաստեն ոչ միայն տարածաշրջանային միգրացիոն հար-

ցերով զբաղվող մասնագետներին, այլ էթնոսոցիոմշակութային հիմնախնդիրների քննությամբ 

զբաղվող գիտնականներին: Հարավային դաշնային համալսարանի հին աշխարհի պատմության 

և հնագիտության ամբիոնի վարիչ, պ.գ.դ., պրոֆեսոր Սարգիս Կազարովի հոդվածները վերա-

բերում են Դոնի հայերի հոգևոր կյանքի վերածնունդին` XX դարավերջին և XXI դարասկզբին (էջ 

152-165): 

Պ․գ․թ․ Սերգեյ Սայադովի հոդվածը` «Փաստաթղթերի ժողովածուն՝ որպես Նոր Նախիջևա-

նի պատմության ուսումնասիրության կարևորագւոյն սկզբնաղբյուր», ունի պատմական կարևոր 

նշանակություն և ընթերցվում է մեծ հետաքրքրությամբ (էջ 166-178): 

Այսպիսով, Դոնի նախիջևանյան հայկական համայնքի պատմությանն առնչվող բոլոր հոդ-

վածներն էլ ունեն գործնական նշանակություն ոչ միայն վերոնշյալ հիմնախնդիրներով, այլև 

սփյուռքի պատմության քննությամբ զբաղվող մասնագետների համար: Գիտական հոդվածների 

սույն ժողովածուն նպաստելու է նաև հայկական համայնքների պատմության ուսումնասիրու-

թյուններին: 

 

 

Վալերի Թունյան – պ.գ.դ., պրոֆեսոր  

Արա Հովհաննիսյան – պ.գ.թ. 

 

 

  

  

 

 

 

 


